
shrIrAdhAgopAlakavacham

ಶ್ರೀರಾಧಾಗೋಪಾಲಕವಚಂ

ಶ್ರೀಗಣೇಶಾಯ ನಮಃ ..
ಪಾರ್ವತ್ಯುವಾಚ .

ಕೈಲಾಸಶಿಖರೇ ರಮ್ಯೇ ಗೌರೀ ಪೃಚ್ಛತಿ ಶಂಕರಂ .

ಬ್ರಹ್ಮಾಂಡಾಖಿಲನಾಥಸ್ತ್ವಂ ಸೃಷ್ಟಿಸಂಹಾರಕಾರಕಃ .. 1..
ತ್ವಮೇವ ಪೂಜ್ಯಸೇ ಲೋಕೈರ್ಬ್ರಹ್ಮವಿಷ್ಣುಸುರಾದಿಭಿಃ .
ನಿತ್ಯಂ ಪಠಸಿ ದೇವೇಶ ಕಸ್ಯ ಸ್ತೋತ್ರಂ ಮಹೇಶ್ವರ .. 2..

ಆಶ್ಚರ್ಯಮಿದಮತ್ಯಂತಂ ಜಾಯತೇ ಮಮ ಶಂಕರ .

ತತ್ಪ್ರಾಣೇಶ ಮಹಾಪ್ರಾಜ್ಞ ಸಂಶಯಂ ಛಿಂಧಿ ಶಂಕರ .. 3..

ಶ್ರೀಮಹಾದೇವ ಉವಾಚ .

ಧನ್ಯಾಸಿ ಕೃತಪುಣ್ಯಾಸಿ ಪಾರ್ವತಿ ಪ್ರಾಣವಲ್ಲಭೇ .

ರಹಸ್ಯಾತಿರಹಸ್ಯಂ ಚಯತ್ಪೃಚ್ಛಸಿ ವರಾನನೇ .. 4..

ಸ್ತ್ರೀಸ್ವಭಾವಾನ್ಮಹಾದೇವಿ ಪುನಸ್ತ್ವಂ ಪರಿಪೃಚ್ಛಸಿ .

ಗೋಪನೀಯಂ ಗೋಪನೀಯಂ ಗೋಪನೀಯಂ ಪ್ರಯತ್ನತಃ .. 5..
ದತ್ತೇ ಚ ಸಿದ್ಧಿಹಾನಿಃ ಸ್ಯಾತ್ತಸ್ಮಾದ್ಯತ್ನೇನ ಗೋಪಯೇತ್ .

ಇದಂ ರಹಸ್ಯಂ ಪರಮಂ ಪುರುಷಾರ್ಥಪ್ರದಾಯಕಂ .. 6..

ಧನರತ್ನೌಘಮಾಣಿಕ್ಯತುರಂಗಮಗಜಾದಿಕಂ .

ದದಾತಿ ಸ್ಮರಣಾದೇವ ಮಹಾಮೋಕ್ಷಪ್ರದಾಯಕಂ .. 7..

ತತ್ತೇಽಹಂ ಸಂಪ್ರವಕ್ಷ್ಯಾಮಿ ಶೃಣುಷ್ವಾವಹಿತಾ ಪ್ರಿಯೇ .

ಯೋಽಸೌ ನಿರಂಜನೋ ದೇವಶ್ಚಿತ್ಸ್ವರೂಪೀ ಜನಾರ್ದನಃ .. 8..
ಸಂಸಾರಸಾಗರೋತ್ತಾರಕಾರಣಾಯ ಸದಾ ನೃಣಾಂ .

ಶ್ರೀರಂಗಾದಿಕರೂಪೇಣ ತ್ರೈಲೋಕ್ಯಂ ವ್ಯಾಪ್ಯ ತಿಷ್ಠತಿ .. 9..

ತತೋ ಲೋಕಾ ಮಹಾಮೂಢಾ ವಿಷ್ಣುಭಕ್ತಿವಿವರ್ಜಿತಾಃ .
ನಿಶ್ಚಯಂ ನಾಧಿಗಚ್ಛಂತಿ ಪುನರ್ನಾರಾಯಣೋ ಹರಿಃ .. 10..
ನಿರಂಜನೋ ನಿರಾಕಾರೋ ಭಕ್ತಾನಾಂ ಪ್ರೀತಿಕಾಮದಃ .
ವೃಂದಾವನವಿಹಾರಾಯ ಗೋಪಾಲರೂಪಮುದ್ವಹನ್ .. 11..

ಮುರಲೀವಾದನಾಧಾರೀ ರಾಧಾಯೈ ಪ್ರೀತಿಮಾವಹನ್ .

ಅಂಶಾಂಶೇಭ್ಯಃ ಸಮುನ್ಮೀಲ್ಯ ಪೂರ್ಣರೂಪಕಲಾಯುತಃ .. 12..
ಶ್ರೀಕೃಷ್ಣಚದ್ರೋ ಭಗವಾನ್ ನಂದಗೋಪವರೋದ್ಯತಃ .
ಧರಣೀರೂಪಿಣೀ ಮಾತಾ ಯಶೋದಾನಂದದಾಯಿನೀ .. 13..

ದ್ವಾಭ್ಯಾಂ ಪ್ರಯಾಚಿತೋ ನಾಥೋ ದೇವಕ್ಯಾಂ ವಸುದೇವತಃ .
ಬ್ರಹ್ಮಣಾಭ್ಯರ್ಥಿತೋ ದೇವೋ ದೇವೈರಪಿ ಸುರೇಶ್ವರಿ .. 14..

ಜಾತೋಽವನ್ಯಾಂ ಮುಕುಂದೋಽಪಿ ಮುರಲೀವೇದರೇಚಿಕಾ .

ತಯಾ ಸಾರ್ಧಂ ವಚಃ ಕೃತ್ವಾ ತತೋ ಜಾತೋ ಮಹೀತಲೇ .. 15..

ಸಂಸಾರಸಾರಸರ್ವಸ್ವಂ ಶ್ಯಾಮಲಂ ಮಹದುಜ್ಜ್ವಲಂ .

ಏತಜ್ಜ್ಯೋತಿರಹಂ ವೇದ್ಯಂ ಚಿಂತಯಾಮಿ ಸನಾತನಂ .. 16..

ಗೌರತೇಜೋ ವಿನಾ ಯಸ್ತು ಶ್ಯಾಮತೇಜಃ ಸಮರ್ಚಯೇತ್ .

ಜಪೇದ್ವಾ ಧ್ಯಾಯತೇ ವಾಪಿ ಸ ಭವೇತ್ಪಾತಕೀ ಶಿವೇ .. 17..

ಸ ಬ್ರಹ್ಮಹಾ ಸುರಾಪೀ ಚ ಸ್ವರ್ಣಸ್ತೇಯೀ ಚ ಪಂಚಮಃ .
ಏತೈರ್ದೋಷೈರ್ವಿಲಿಪ್ಯೇತ ತೇಜೋಭೇದಾನ್ಮಹೇಶ್ವರಿ .. 18..

ಯಸ್ಮಾಜ್ಜ್ಯೋತಿರಭೂದ್ದ್ವೇಧಾ ರಾಧಾಮಾಧವರೂಪಕಂ .

ತಸ್ಮಾದಿದಂ ಮಹಾದೇವಿ ಗೋಪಾಲೇನೈವಂ ಶಾಯಿತಂ .. 19..

ದುರ್ವಾಸಸೋ ಮುನೇರ್ಮೋಹೇ ಕಾರ್ತಿಕ್ಯಾಂ ರಾಸಮಂಡಲೇ .

ತತಃ ಪೃಷ್ಟವತೀ ರಾಧಾ ಸಂದೇಹಂ ಭೇದಮಾತ್ಮನಃ .. 20..
ನಿರಂಜನಾತ್ಸಮುತ್ಪನ್ನಂ ಮಯಾಧೀತಂ ಜಗನ್ಮಯಿ .

ಶ್ರೀಕೃಷ್ಣೇನ ತತಃ ಪ್ರೋಕ್ತಂ ರಾಧಾಯೈ ನಾರದಾಯ ಚ .. 21..

ತತೋ ನಾರದತಃ ಸರ್ವಂ ವಿರಲಾ ವೈಷ್ಣವಾಸ್ತಥಾ .

ಕಲೌ ಜಾನಂತಿ ದೇವೇಶಿ ಗೋಪನೀಯಂ ಪ್ರಯತ್ನತಃ .. 22..
ಶಠಾಯ ಕೃಪಣಾಯಾಥ ದಾಂಭಿಕಾಯ ಸುರೇಶ್ವರಿ .

ಬ್ರಹ್ಮಹತ್ಯಾಮವಾಪ್ನೋತಿ ತಸ್ಮಾದ್ಯತ್ನೇನ ಗೋಪಯೇತ್ .. 23..

ಇತಿ ಶ್ರೀರಾಧಾಗೋಪಾಲಕವಚಂ ಸಂಪೂರ್ಣಂ .

